
Türkmen-Amerikan halk sazlarynyň festiwaly aprel 
aýynyň birinji hepdesinde Aşgabadyň medeni 
durmuşyndaky esasy waka boldy. ABŞ-nyň 
Ilçihanasynyň we Türkmenistanyň medeniýet 
ministrliginiň bilelikde geçiren bu festiwalynda Meýn 
ştatyndan gelen “Old Greý Guz” (Garry Çal Gaz) atly 
amerikan halk saz topary we Türkmenistanyň dürli 
künjeginden gelen bagşy-sazandalar öz ussatlyklaryny 
görkezdiler. Aprel aýynyň 6-synda 800-den gowrak 
ornunyň ählisi-de dolan Mollanepes adyndaky drama 
teatrynda geçen bu konserte gelenler amerikan hem 
türkmen halk sazlaryndan lezzet aldylar. 

Festiwaly açan ABŞ-nyň Türkmenistandaky ilçisi 
Lora Kennedi tomaşaçylary myhman sazandalar bilen 
tanyşdyryp, şeýle diýdi: “Bu festiwal iki ýurduň 
raýatlaryna birek-biregiň baý hem köp dürli sungatyna 
baha bermäge mümkinçilik döredýär.” Türkmenistanyň 
Medeniýet ministrliginiň halkara gatnaşyklar bölüminiň 
müdiri Serdar Akynyýazow öz çykyşynda bu festiwalyň 
Türkmenistan bilen Birleşen Ştatlaryň arasyndaky 
gatnaşygy mäkämleşdirmäge saldamly goşant 
goşýandygyny belläp geçdi. 

“Old Greý Guz” toparynyň agzalary Dag Protsik, Jef 
MakKin, Jon Gauler we Erik Rolfson dagy skripka, 
akkordeon, gitara, banjo, garmonika we hatda, 
türkmen gopuzy ýa-da los gapyrgasyndan ýasalan saz 
gurallaryny ulanmak bilen Meýn we beýleki ştatlaryň 
köneki aýdym-sazlaryny ýerine ýetirdiler. 
Türkmenistanyň ähli welaýatlaryndan gelen, käbirleri 
Türkmenistanyň at gazanan artisti diýen hormatly ady 
göterýän bagşy-sazandalar bolsa, aňrybaş ussatlyk 
bilen halk sazlarynydyr dessanlardan aýdymlary ýerine 
ýetirdiler. “Serdara Serpaý” atly ansambl bolsa, ýigit-
gyzlaryň  gatnaşmagynda türkmen halk tansy bilen 
çykyş etdi. Festiwal amerikan we türkmen milli saz 
 

 
“Old Greý Guz” sazandalary Abadan şäheriniň 
mekdep-internatynda çagalara hezil berýärler. 

 Amerikaly we türkmen sazandalary festiwalyň “Orta 
Aziýa ýol” atly jemleýji bölümini ýerine ýetirýärler. 
 
gurallarynda iki ýurduň sazandalarynyň bilelikde ýerine 
ýetirmeginde ajaýyp saz eseri bilen tamamlandy. Ýaş 
tansçylar bu saza goşulyp, tans etdi, diňleýjiler hem 
ony uly şowhun bilen goldady. Gepiň gerdişine görä 
aýtsak, bu ýere sapara gaýtjakdyklaryny eşiden ameri-
kaly sungat ussatlary “Orta Aziýa Ýol” diýen mukamy 
döredip, sowgat alyp gaýdypdyrlar. Konsertden soň 
festiwala gatnaşanlaryň hormatyna nahar berildi. 

Bu Aşgabat festiwalyna geçen ýyl Waşingtonda 
geçirilen “Ýüpek ýoly” festiwalynyň dowamy hökmünde 
garamak bolar. 2002-nji ýylyň iýun-iýul aýlarynda ABŞ-
nyň Ilçihanasy Türkmenistanyň Medeniýet ministrligi 
bilen hyzmatdaşlygyň çäginde türkmen bagşy-
sazandalarynyň bu festiwala gatnaşmagyny maliýe 
taýdan goldapdy. 

Türkmenistandaky maksatnamasynyň bir bölegi 
hökmünde “Old Greý Guz”  sazandalary ýörite Abadan 
şäherindäki mekdep-internatynda çykyş etmek niýeti 
bilen ol ýere bardylar. Çagalar diňe bir hezil edip 
amerikan halk sazlaryny diňlemek bilen çäklenmän, 
sazandalara goşulyp, aýdym hem aýtdylar. Amerikaly 
sazandalar topary, şeýle hem Aşgabat şäheriniň 
ýöriteleşdirilen sazçylyk mekdebiniň okuwçylary we 
“Serdara Serpaý” tans ansably bilen saz sapaklaryny-
da geçirdiler. Olaryň ABŞ-nyň hökümeti tarapyndan 
goldanýan alyş-çalyş maksatnamalarynyň uçurymlary 
we iňlis dili mugallymlary bilen geçiren wagtlary-da, 
diýseň, peýdaly boldy. Bu topar, şeýle hem, ýerli bir 
barda birnäçe saz çalyp berdi. 

“Biz özümize Türkmenistana gelip, ajaýyp hem 
myhmansöýer halky bilen tanyşmak miýesser edeni 
üçin, aňrybaş minnetdardyrys”  diýip, amerikaly 
myhmanlar türkmen topragy bilen hoşlaşmakçy 
bolanda, aýtdylar. Türkmenistan bilen hoşlaşan 
myhmanlar Özbegistandyr Gyrgyzstana baryp, ol 
ýerde-de birnäçe medeni çärelere gatnaşmak bilen 
diňleýjileri amerikan halk sazlary bilen tanyşdyrdylar, 
şeýle hem, özleri-de Orta Aziýa medeniýetinden paý 
alyp, watana gaýtdylar. 

 

http://www.usemb-ashgabat.rpo.at/

ABŞ-nyň alyş-çalyş maksatnamalarynyň uçurymlary Bütindünýä Ýer gününi belleýärler 
 

Uçurymlaryň gurnan festiwaly kemis we ýetim çagalaryň sungat işlerini ykrar edýär 
 

ABŞ-nyň hökümeti tarapyndan maliýeleşdirilýän alyş-çalyş 
maksatnamalarynyň uçurymlary Türkmenistanyň tebigaty goramak 
ministrligi bilen hyzmatdaşlykda aprel aýynyň 28-29-na Aşgabat 
şäherinde çagalar sungatynyň festiwalyny geçirdiler. Ýer gününe 
bagyşlanan bu festiwalyň maksady kemis we ýetim çagalary 
jemgyýetiň bir agzasy hökmünde ykrar etmek we olara ruhy goldaw 
bermekdir. Ol gün Aşgabatdaky Türk medniýet merkezinde Abadan 
şäherindäki mekdep-internatyndan, şeýle hem Aşgabadyň kör, 
gulagy agyr we akly kemis çagalar mekdeplerinden 7 ýaşdan 15 ýaş 
aralygyndaky çagalaryň çeken 70-den gowrak suraty sergide 
goýuldy. Kemisler üçin “START” maglumat merkezi we Aşgabat 
şäheriniň 18-nji orta mekdebiniň ýanynda işleýän maýyplar üçin 
sport kluby-da bu sergä öz çeken suratlary bilen gatnaşdylar. 

ABŞ-nyň Ilçihanasynyň, Tebigaty goramak ministrliginiň we 
hökümete dahylsyz ekologiki guramalaryň arkalaşygynyň 
wekillerinden ybarat bolan eminler sungat eserlerine baha bermek 
bilen ýeňijileri kesgitlediler. Iň şowly çykan 20 suraty çeken ýaş 
zehinler sertifikatlar we ABŞ-nyň Ilçihanasynyň işgärleri hem 
uçurymlar tarapyndan taýýarlanan gymmatbahaly baýraklar bilen 
 

 
Sergä gatnaşan gulagy agyr çagalar suratlar barada pikir alyşýarlar. 

 
ABŞ-nyň ilçisi Kennedi sungat festiwalyna gatnaşýanlar bilen birlikde. 
 
sylaglandylar. Baýraklar bilen birlikde bu sungat festiwalyna 
gatnaşan her mekdebe Tebigaty goramak ministrligi tarapyndan 
çagalar kitaplary-da gowşuryldy. 

Festiwaly ABŞ-nyň ilçisi Lora Kennedi açdy. Ol, şeýle hem, 
ýeňijilere sertifikatlarydyr baýraklary gowşurdy. Hanym Kennedi ýaş 
suratkeşleriň ajaýyp sungat eserler barada taryply sözler aýtmak 
bilen olary gözlege hem döredijilige höweslendirdi. "Bu sergi Ýer 
planetasyndaky ähli milletleriň onuň tebigatyny gorap saklamak 
barada alada edýändigini görkezýän köpsanly subutnamalaryň 
biridir” diýip, ilçi sergä gelen çagalara we ululara ýüzlenip aýtdy. 

Çagalar öz çeken suratlarynda ene topragyň gaýtalanmajak baý 
tebigatynyň gözel görnüşlerini ussatlyk bilen beýan edipdirler. 
Festiwaldan öň ABŞ-nyň hökümeti tarapyndan maliýeleşdirilýän 
alyş-çalyş maksatnamalaryň uçurymlary we Aşgabadyň çeperçilik 
mekdebiniň sungat mugallymy Walentina Hairowa dagy iki aýyň 
dowamynda bu çagalaryň mekdeplerine gatnap, olar bilen birnäçe 
çeperçilik sungaty boýunça sapaklary geçirdiler.  Türkmenistanly 
uçurymlar bu ussahanalary ýöretmek we sungat esbaplaryny satyn 
almak üçin ABŞ-nyň Döwlet departamentinden ýörite grant (pul 
kömegini) aldylar. Öňümizdäki aýlarda uçurymlar çagalaryň çeken 
suratlary ýerleşdirilen 2004-nji ýylyň kalendaryny çap etmek üçin pul 
toplamak ugrunda çalşarlar. 

 
Höwesjeňler topary Bütindünýä Ýer gününi Arçabil jülgesini arassalamak bilen belledi 

 
Daşky gurşawy gorap saklamagy maksat edinen 70-den gowrak 

meýletinçi aprel aýynyň 27-sine Arçabil jülgesini we Pöwrize akaryny 
arassalamak işine gatnaşmak bilen Ýer gününi bellediler. Hökümete 
dahylsyz birnäçe ekologiki guramalaryň, Türkmenistanyň Tebigaty 
goramak ministrliginiň, NRMP maksatnamasynyň wekilleri, şeýle 
hem talyplar, okuwçylar we ABŞ-nyň hökümeti tarapyndan 
maliýeleşdirilýän alyş-çalyş maksatnamalarynyň uçurymlary Arçabil 
ýolunyň 2-nji kilometrinde 400 kilogrammdan gowrak zibil 
ýygnadylar. Aşgabatdan 20 kilometrlikde ýerleşen Arçabil jülgesi 
paýtagtlylaryň dynç almaga çykýan söýgüli ýeridir. 

Arassaçylyk işinden başga-da meýletinçiler jülgede dynç alýan we 
gezelenje çykan ýüzlerçe adam bilen daşky gurşawy gorap 
saklamak barada düşündiriş işini geçirdiler. Bu çärä gatnaşýanlar 
adamlara özleriniň alyp barýan işleriniň Bütindünýä Ýer gününiň bir 
bölegidigini, bu gün daşky gurşawy gorap saklamak üçin, bütin 
dünýädäki ekologiýa aktiwistleriniň tagallalaryny bir ýere 
jemleýändiklerini düşündirdiler. 

Ýer güni mynasybetli geçirilen bu arassalaýyş işleri Ekomarafon-
2003-üň, ýagny daşky gurşaw barada türkmen halkynyň düşünjesini 
artdyrmak maksady bilen geçirilýän ekologiki çäreler toplumynyň bir 
bölegi boldy. Bu bilelikdäki hereketi Türkmenistanyň hökümeti, 
halkara we hökümete dahylsyz ekologiki guramalar gurnady. 

 
Hökümete dahylsyz guramalaryň aktiwistleri, Türkmenistanyň 
Tebigaty goramak ministrliginiň işgärleri we başga talyplar bilen 
bilelikde Arçabil jülgesinden zibil ýygnalansoň, ABŞ-nyň alyş-çalyş 
maksatnamalarynyň uçurymlary surata düşdüler. 

ABŞ-nyň hökümeti tarapyndan maliýeleşdirilýän alyş-
çalyş maksatnamalarynyň 80-den gowrak uçurymy we 20 
sany ýerli hem halkara kompaniýadyr guramalaryň wekilleri 
Amerikanyň halkara bilim baradaky Geňeşi (ACCELS) 
tarapyndan aprel aýynyň 26-synda gurnalan iş bazaryna 
gatnaşdylar. Bu çäre uçurymlara paýtagtyň işewür toparlary 
bilen aragatnaşyk açmaga we ony ösdürmäge, şeýle hem, 
olaryň pikirlerini dürli işewür toparlara we guramalara 
ýetirmäge mümkinçilik berdi. Iş eýeleri iňlis dilini gaty gowy 
bilýän, zehinli ýigitdir gyzlaryň birnäçesi bilen tanyşmak, 
şeýle hem, olary özlerinde bar bolan we geljekde bolup 
biljek boş iş ýerleri ýa bolmasa, başga işlerde ulanmak 
ähtimallygy üçin göz öňünde tutmak mümkinçiliginden 
peýdalandylar. 

Uçurymlar iş bazarynda işewür toparlar bilen aragatnaşyk açýarlar 
 

ABŞ-nyň Türkmenistandaky ilçisi Lora Kennedi iş 
ýarmarkasynda açylyş sözüni sözläp, uçurymlaryň adatdan  
 

 
Uçurymlar Halkara Migrasiýa edarasynyň direktory jenap Zoran 
Milowiç (sagdan ikinji) bilen duşuşyp, onuň edarasynda işe 
ýerleşmek mümkinçiligi bilen tanyşdylar. 

daşary zehinine, hyjuwyna ýokary baha bermek bilen olaryň 
öz ýurdunyň we halkynyň bähbidi ugrundaky tagallalaryna 
wepalydyklaryny nygtady. “Bu uçurymlar ABŞ bilen 
Türkmenistanyň hyzmatdaşlygynyň nyşanydyr” diýip, ilçi 
belledi. 

Iş bazarynyň dowamy Parahatçylyk Korpusynyň 
meýletinçileri, ABŞ-nyň alyş-çalyş maksatnamalarynyň 
uçurymlary we ACCELS-iň işgärleriniň geçiren “Anketa 
doldurmak”, “Söhbetdeşlik başarnygy”, “Nädip öz işiňe 
başlamaly?” diýen ýaly mowzuklara bagyşlanan 
seminarlara ýazdy. ABŞ-nyň Ilçihanasynyň hojalyk işler 
bölüminiň başlygy Joşua Beýker “Iş gözlemek” atly seminar 
geçirmek bilen kolleji tamamlanyndan soň, iş gözlemek, 
şeýle hem, häzirki wezipesinde işgär saýlamak boýunça öz 
tejribesini ýaşlara öwretdi. Azady adyndaky dünýä dilleri 
institutynyň iňlis dili mugallymy Kreg Edelman “Işewür hat 
ýazmak” boýunça leksiýa geçirdi. 

Bu çäräniň guramaçylary uçurymlara iş tapmak üçin has 
uly mümkinçilik berjek iki sany täze taslama girizdiler. 
“Internet boýunça iş gözlemek” taslamasynyň baş maksady 
Internetde iş gözleginde bolan uçurymlaryň şahsyýetine we 
iş başarnygyna degişli ähli maglumatlaryň toplumyny 
döretmekdir. “Uçurymlar üçin tejribelik” taslamasy bolsa, 
professional gurşawda işlemek barada düşünjesi bolar ýaly 
heniz köp iş tejribesi bolmadyk alyş-çalyş 
maksatnamalarynyň ýaş uçurymlaryna Türkmenistanda 
işleýän ýerli ýa halkara kompaniýalaryň birinde gysga 
möhletleýin kämilleşdiriş döwrüni geçmek üçin ýol açar. 

Iş bazaryna gatnaşan kompaniýalardyr guramalaryň 
wekilleri özleriniň boş iş ýerlerini iş bilýän, ökde işgärler 
bilen doldurmakda ýa bolmasa, iňlis dilini gowy bilýän şägirt 
edinmekde bähbit görýändiklerini aýtdylar. Olaryň biriniň 
belleýşi şaly: “Birleşen Ştatlarda ýaşap we okap, iňlis dilini 
öwrenen ýaşlar biziň boş iş ýerlerimiz üçin ilkinji nobatda 
durýan mynasyp dalaşgärlerdir.” 

 
 

Amerikaly bilermenler “Türkmenistanyň geljekki fermerleri”  
atly klublary döretmäge ýardam edýärler 

 
Missuri ştatynyň uniwersitetiniň oba hojalyk ylymlary 

mugallymy Randel Andreasen “Winrock International” 
guramasynyň “Mülkdardan mülkdara” taslamasynyň 
çakylygy bilen şu ýylyň mart aýynyň 16-31-i aralygynda 
talyplarynyň biri Garret Hokins bilen birlikde 
Türkmenistanda saparda boldy. Olar ýurduň dürli 
künjeginde “Türkmenistanyň geljekki fermerleri” (TGF) atly 
klublaryň düzümi we gurluşy, ýagny “Amerikanyň geljekki 
fermerleri” (AGF) guramasy esasynda düzülýän oba 
jemgyýetçiligine daýanýan ýaşlaryň hökümete dahylsyz 
guramalary barada okuwlary geçirdiler. AGF-iň göreldesine 
eýerip, TGF oba hojalyk boýunça okuwlary, gös-göni 
türgenleşik we höweslendirmek arkaly ýaşlaryň 
professional we ýolbaşçylyk ukybyny ösdürmek bilen olaryň 
durmuşynda gowulyga tarap özgerişlik döreder. 

Aşgabatda we Türkmenistanyň beýleki ýerlerinde 
geçirilen türgenleşik okuwlary TGF agzalaryna ýaşlaryň 
agrobiznes klublaryny döretmegiň we ýöretmegiň 

prinsiplerine düşünmäge ýardam etdi. Türkmen döwlet 
uniwersitetinde we birnäçe orta mekdepde talypdyr 
mugallymlar üçin geçirilen leksiýalaryň dowamynda 
bilermenler AGF-iň ABŞ-daky konsepsiýasy barada gürrüň 
berip, bu konsepsiýalaryň Türkmenistanda oba hojalygyna 
meýilli ýaşlar guramalarynyň ösüşi üçin nähili ulanylyp 
bilinjekdigini görkezdiler. 

Türgenleşik okuwlary döwründe alan bilimleri höwesjeň 
ýaşlar toparlaryna Türkmenistanyň ýene bäş ýerinde TGF-
iň täze bölümlerini açmaga ýol açdy. Häzirki döwürde bu 
täze işe 12 ýaşdan 28 ýaş aralygyndaky ýaş nesliň 200-e 
golaýy gatnaşýar. Türkmenistanyň gelejekki fermerleriniň 
birinji milli konwensiýasyny taýýarlamak we oňa gatnaşmak 
maksady bilen jenap Randel Andreasen 2003-nji ýylyň iýun 
aýynda Türkmenistana ýene gelmegi göz öňünde tutýar. 

NRMP BWO “Amyderýa” dispetçerleri 
üçin komýuter okuwyny geçirýär 

 
“Amyderýa” derýayaka suw-hojalyk guramasynyň işgärleriniň 

bir topary aprel aýynyň 14-18-i aralygynda USAID-iň Merkezi 
Aziýada tebigy serişdeleriniň dolandyryşyny kämilleşdirmek 
baradaky maksatnama (NRMP) tarapyndan gurnalan 
kompýuter öwrediş kursuna gatnaşdylar. Bäş günlük kursuň 
dowamynda Lebap welaýatynda ýerleşen Türkmenabat 
şäheriniň suw hojalyk edarasynyň 11 inženeridir dispetçeri MS 
Word we MS Excel programmalary boýunça bilimlerini artdyryp, 
elektron poçtany we Interneti ulanmagy öwrendiler. 

Ýaňy-ýakynda NRMP maksatnamasy suw serişdeleri 
boýunça maglumatlary saklamak, derňemek we bölümler 
arasynda alyş-çalyşy amala aşyrmak üçin BWO-ny kompýuter 
enjamlary bilen üpjün etdi. Enjamlar getirilenden soň, NRMP-
nyň türgenleşik okuwlary geçirildi. Şu ýylyň başynda BWO-nyň 
dispetçerleri tekst redaktorlary, elektron tablisalary we 
kompýuter operasion sistemalary boýunça başlangyç sapaklary 
alypdylar. Ilkinji türgenleşik okuwlary üstünlikli we täsirli bolany 
sebäpli, BWO “Amyderýanyň” ýolbaşçylarynyň haýyşy boýunça 
soňky okuw maksatnamasy-da amala aşyryldy. “Bu türgenleşik 
okuwlary biziň işgärlerimize aragatnaşygyň hilini ep-esli 
gowulaşdyrmak bilen özleriniň iş netijeliligini artdyrýan 
kompýuter programmalaryny öwrenmäge mümkinçilik döretdi” 
diýip, BWO-nyň başlygy Ýu. Hudaýbergenow aýtdy. 

Amyderýa bu sebitde ekerançylykda oňat netije gazanmak 
üçin zerur bolan iň möhüm suw çeşmesidir. BWO “Amyderýa” 
suwy sarp edijilere ýetirmek wezipesini amala aşyrýan, suwuň 
sarp edilişini sazlaýan, onuň mukdaryna we hiline gözegçilik 
edýän, esasy sarp edilişine gözegçilik edip we ölçäp, suw 
deňligini taýýarlaýan, suw daşmagynyň öňüni alýan çäreleri 
işläp düzýän we amala aşyrýan, şeýle hem, bejergi we 
abatlaýyş işlerini amala aşyrýan iň möhüm suw edarasydyr. 

Kompýuter enjamlary we türgenleşik okuwlary suw hojalyk 
guramasyna suw dolanyşygyny meýilleşdirmäge we ýerine 
ýetirmäge ýardam eder. Bu bolsa, öz gezeginde suwçularyň 
işini ýeňilleşdirip, olara galla hasylyny artdyrmaga, sebitdäki 
bolmagy mümkin dawanyň ähtimallygyny peseldip, 
ykdysadyýetiň ösüşine öz goşandyny goşar. Suwuň sarpaly 
tutulmagy gurşaw meselesiniň dartgynlylygyny-da gowşatmaga 
ýardam eder. 
 

 BWO inženerleri we dispetçerleri NRMP-nyň türgenleşik 
okuwlarynda kompýuter öwrenýärler. 

 
Maglumat merkeziniň habary: 

 
Amerikada musulmanlaryň durmuşy 

 
Yslam bu gün Amerikada iň çalt ýaýraýan 

dinleriň biridir. Ýaňy-ýakynda geçirilen bir 
hasaplama laýyklykda Amerikada 1209 metjit 
bolup, olaryň ýarsyndan gowragy soňky 20 ýylda 
gurlandyr. Amerikaly musulmanlaryň 17-30 % bu 
dini täze kabul edenlerdir. 

 
Adaty amerikan durmuşynda-da, has soň 

göçüp baran musulmanlaryň durmuşynda-da 
maşgala esasy orny eýeleýär. Kaliforniýa ştatynyň 
San Fransisko şäherinde ýaşaýan inžener Şahid 
Amanullanyň sözleri bilen aýtsak: “Amerikanyň 
maşgala, din, zähmet, özüňi we jemgyýeti 
ösdürmek babatdaky gymmatlyklary yslam 
gymmatlyklary bilen, diýseň, utgaşykdyr.”  

 
Bu kitapça çylşyrymly 

mowzuga gysgaça girişdir, 
ýagny, sözdür şekiller arkaly 
amerikaly musulmanlaryň 
durmuş terziniň adatdan daşary 
ulgamyny we köpdürlüligini 
derňemäge synanyşykdyr. 
Garyşyk medeniýetli jemgyýetiň 
bir nokady bolan maşgala biziň 
başlanýan ýerimizdir. 

 
Bu neşiri türkmen we rus dillerinde okap 

bilersiňiz. Onuň elektron görnüşi iňlis dilinde 
Internetde aşakdaky adresde ýerleşdirilendir: 
http://usinfo.state.gov/products/pubs/muslimlife/. 

 
Habarlaşmak üçin telefon: 35-00-45. Elektron 

poçta: irc-ashgabat@iatp.edu.tm. 
 
 
 
 
 
 
 
 
 
 

Şu aýlyk neşir baradaky  
öz bellikleriňizi we teklipleriňizi  

elektron poçta arkaly şu adrese iberiň: 
myalikgulyevwk@state.gov 

 
 

 
 

http://usinfo.state.gov/products/pubs/muslimlife/
mailto:irc-ashgabat@iatp.edu.tm

